
Efni: Staða vatnsveitumála í Vestmannaeyjum 

 

 

Viðræður um almannavarnarlögn 

Haustið 2022 óskaði Vestmannaeyjabær eftir formlegu samstarfi við HS Veitur um lagningu nýrrar 

vatnslagnar til Vestmannaeyja á grundvelli sjónarmiða um almannavarnir. Fram kom að bærinn leitaði 

jafnframt atbeina ríkisins að verkefninu á grundvelli almannavarnasjónarmiða og „þjóðhagslegrar 

nauðsynjar.“  

Frá þessum tíma hafa HS Veitur skoðað málið vandlega. Niðurstaða þeirrar skoðunar er sú, m.a. með 

hliðsjón af lagaheimildum til gjaldtöku og öðrum lagaskyldum HS Veitna sem rekstraraðila vatnsveitu, 

hitaveitu og dreifiveitu raforku í nokkrum sveitarfélögum, að slík framkvæmd sé ekki fjárhagslega 

forsvaranleg fyrir fyrirtækið. Þá er það ennfremur afstaða HS Veitna að verkefni af þessum toga falli 

utan hefðbundins vatnsveitureksturs og því utan heimilda og skyldna fyrirtækisins þegar allt er skoðað.  

Í þessu sambandi er mikilvægt að minna á, að samfélagslega mikilvægir innviðir eru almennt ekki 

byggðir upp tvöfalt, hvort heldur sem er vegna afkastagetu eða öryggis. Almannavarnasjónarmið kunna 

að leiða til slíkrar niðurstöðu í einstaka tilvikum, en HS Veitur telja að viðkomandi sveitarfélög og 

íslenska ríkið þurfi að sinna verkefnunum í þeim tilvikum.  

Samfélagið hefur einmitt staðið frammi fyrir áskorunum af þessu tagi vegna yfirstandandi 

náttúruhamfara á Reykjanesi, þ.m.t. að því er varðar neysluvatnsöflun og heitavatnsöflun. Í því 

sambandi má nefna aðkomu ríkisins á grundvelli almannavarnarsjónarmiða í gegnum tíðina, s.s. við 

byggingu varnargarða vegna flóða í ám, snjóflóðavarnargarða, garða vegna annarrar ofanflóðahættu 

og nú síðast leiðigarða vegna hraunflæðis. Þá má til hliðsjónar nefna að auki lokun fyrir millilandaflug í 

Eyjafjallajökulsgosinu og umræðu um mikilvægi varaflugvalla fyrir alþjóðaflug.  

Í þessum tilvikum hefur eðlilega verið horft til samábyrgðar alls samfélagsins og þess að kostnaður sé 

greiddur úr opinberum sjóðum. Að mati HS Veitna er svokölluð almannavarnaneðansjávarlögn til 

Vestmannaeyja af þessum toga. Um er að tefla  mótvægisaðgerð vegna möguleika á 

almannvarnaástandi eins og því miður er nú komið upp.  

 

 



 
 
Innviðir í sérleyfisstarfssemi 

Það sem einkennir flesta samfélagslega mikilvæga innviði er að þeir eru reknir í sérleyfisstarfssemi og 

skilyrt að þeir séu í meirihlutaeigu opinberra aðila. Eins og kunnugt er hafa mörg sveitarfélög sameinast 

um að reka þessa innviði í sameiginlegum félögum. Það á við um Hitaveitu Suðurnesja hf. og arftaka 

hennar HS Veitur hf. Voru Bæjarveitur Vestmannaeyja þannig sameinaðar Hitaveitu Suðurnesja á 

sínum tíma þar sem kaupverð bæjarveitnanna greitt með hlutafé í HS. Gerðu aðilar þannig ráð fyrir að 

eignarhaldið yrði sameiginlegt og það væri á samábyrgð eigendanna í gegnum hlutafélagið að sinna 

þeim skyldum sem sveitarfélögin bæru gagnvart íbúum.  

Þetta breyttist síðar þegar tiltekin sveitarfélög í hluthafahópnum tóku ákvörðun um að selja sig út úr 

rekstrinum þrátt fyrir eðli starfseminnar. Úr varð sú sérkennilega staða að tiltekin sveitarfélög í 

hluthafahópnum voru stóðu ein að félögunum sem báru ábyrgðina.  

Í þessu samhengi skal áréttað að öll starfsemi veitufyrirtækja er háð mjög ströngum skilyrðum og 

fjölmörgum opinberum kröfum, setningu gjaldskráa o.s.frv. Í raforkulögum eru dreifiveitum raforku 

sett ströng skilyrði við setningu gjaldskrár með tekjumörkum og ítarlegu opinberu eftirliti. Hitaveitur 

búa sömuleiðis við skorður í tengslum við gjaldskrár og ítarlegt opinbert eftirlit. Í bæði lögum um 

fráveitur og vatnsveitur er sett þak á gjaldskrár sem hlutfall af fasteignamati eigna auk þess sem fyrir 

liggur úrskurður Innviðaráðuneytisins um að ekki sé heimilt að gera ráð fyrir kostnaði af bundnu eigið 

fé í rekstrargrundvelli vatnsveitna.  

Af öllu framangreindu leiðir að þau sveitarfélög sem eftir sitja með eignarhaldið, nánast sem einskonar 

skyldueigendur viðkomandi félags vegna kröfu um opinbert eignarhald, þurfa að spyrja sig 

grundvallarspurninga um framhaldið. Sveitarfélögin sem þannig reka vatnsveitur í öðrum 

sveitarfélögum þurfa að leggja til eigið fé í framkvæmdir í þeim sveitarfélögum án þess að fá neinn 

kostað af því fé til baka, þrátt fyrir að hafa þurft að fjármagna sig með lánum. Nema þau fjármagni allar 

framkvæmdir í viðkomandi sveitarfélagi með lánsfé með tilheyrandi fjármagnskostnaði, og áhrifum á 

fjármögnunarkjör fyrirtækisins, að því gefnu að lögbundið gjaldskrárþak eða lágmarks eiginfjárhlutfall 

leyfi slíkt. 

Leiði ofangreindar aðstæður og umfangsmikil fjárfestingaþörf til þess að reksturinn standi ekki undir 

sér má ljóst vera að sú staða leiðir á endanum til þess að félagið og hluthafar þess verða að taka afstöðu 

til hvort takmarka þurfi starfssvæði fyrirtækisins, þannig að standist lög og sé forsvaranlegt gagnvart 

íbúum þeirra sveitarfélaga sem eru hluthafar.  

 

Samningar um neðansjávarlögn frá árinu 2009 

Í upphafi árs 2009 gerðu HS Veitur og Vestmannaeyjabæjar samkomulag um að bærinn yrði eigandi að 

nýrri neðansjávarlögn til Eyja (NSL-3). Í samkomulaginu kemur fram að það byggi á þeirri staðreynd að 

rekstraforsendur vatnsveitunnar séu brostnar og mikilvægt að til komi aðkoma bæjarins og ríkisins að 

verkefninu. Jafnframt var samið um að HS Veitur greiddu leigu fyrir neðansjávarlögnina og tækju að 

sér daglegan rekstur hennar og viðhald.  Þetta hafa HS Veitur gert með reglubundu eftirliti og viðhaldi 

á lögninni m.a. með því að setja hlífðarkápur á lögnina á krítískum stöðum til þess að verja hana svo 

dæmi sé tekið.  Samkvæmt samningnum greiddu HS Veitur leigu fyrir lögnina fyrirfram til ársins 2044.  

Samningurinn gerir hins vegar ekki ráð fyrir því að HS Veitur beri áhættu af meiriháttar áföllum sem 

eigandi lagnarinnar, Vestmannaeyjabær, verður fyrir enda ljóst að rekstur vatnsveitunnar ber ekki 

slíkan kostnað. Er í þessu skyni sett þak á viðhaldskostnað HS Veitna sem tekur mið af 50% af árstekjum 

veitunnar, sem nú samsvarar 130 m.kr. 



 
 
 

Tjón á neðansjávarlögninni til Vestmannaeyja af völdum Hugins VE 55 

Ljóst er að stórkostlegt tjón varð á neðansjávarlögninni (NSL-3) þegar akkeri Hugins VE-55 fór í lögnina 

og dregur þessi tjónsatburður vel fram þá stöðu sem að framan er rakin  

Enn liggur ekki fyrir formleg afstaða eigenda Hugins VE 55 né tryggingafélaga þess um bótaábyrgð á 

tjóninu. Hins vegar hefur VÍS lýst því yfir bréflega yfir við HS Veitur að félagið telji að fjárhæð bóta, sé 

háð takmörkunum á grundvelli siglingalaga. Hvorki fulltrúar útgerðar né tryggingafélaganna hafa gert 

nánari grein fyrir öllum skilmálum þeirra trygginga sem á kann að reyna í málinu, svo hvorki HS Veitur 

né Vestmannaeyjabær geta á þessu stigi áætlað endanlega kostnað við málið með hliðsjón af 

hugsanlegum bótum. 

Eins og Vestmannaeyjabæ er kunnugt um hefur þegar verið farið í viðamiklar aðgerðir vegna tjónsins 

á neðansjávarlögninni til Eyja með það að markmiði að tryggja rekstur hennar og um leið vona að hún 

haldi út veturinn og fram á næsta sumar. Þessum aðgerðum er enn ekki lokið. Einnig er búið að fjárfesta 

í vatnsrörum til bráðabirgðatenginga við lögnina ef hún rofnar. Þá er rétt að halda til haga að kostnaður 

við að kanna möguleika þess að tengja 4“ lögnina frá árinu 1968 og við slíka tengingu fellur einnig undir 

mat á kostnaði við þessar bráðaaðgerðir. Ekki liggur fyrir hver heildarkostnaður við þessar aðgerðir 

verður en búast má við að hann verði að lágmarki 150 m.kr. 

Samhliða þessu hefur verið unnið að undirbúningi þess að hægt verði að fara í varanlegar viðgerð á 

lögninni næsta sumar.  Nokkrir kostir hafa verið í skoðun en eina borðliggjandi tilboðið um viðgerð á 

lögninni sumarið 2024 kemur frá NOV og hefur Vestmannaeyjabæ sem eiganda lagnarinnar verið 

kynntar þessar aðgerðir, enda nauðsynlegt að bærinn taki afstöðu til þeirra tilboða sem nú liggja fyrir í 

viðgerð hennar. Eins og komið hefur fram má gera ráð fyrir að þessi viðgerð þ.e. efni og vinna geti 

numið um og yfir  1.000 m.kr.  

Fyrir liggur að Vestmannaeyjabær þarf að taka afstöðu til tilboðs NOV fyrir 31.12.2023 og greiða 50% 

af samningsfjárhæðinni sem eru þá um 160 milljónir króna við undirritun samnings. Þá má gera ráð 

fyrir að greiða þurfi 15% af samningsfjárhæð um skip til verksins eða um 60 milljónir króna við 

undirritun samnings. HS Veitur eru tilbúin til þess að annast utanumhalds þessa verkefnis f.h. 

Vestmannaeyjabæjar en nauðsynlegt að bærinn verði samningsaðili við NOV og JD-C enda eigandi 

lagnarinnar. 

